
Uranok ere eraztun urdin bat du, eguzki sistemako bigarrena 

Eraztuna osatzen duten partikulak oso arinak dira astronomoen arabera, eta horren ondorioz sortzen da kolore urdina

 
arantxa iraola - DONOSTIA 

Uranok ere eraztun urdin bat du. Hala jakinarazi du ikertzaile talde batek Science aldizkarian. Aurkikuntza garrantzitsua da, izan ere, eguzki sisteman kolore horretako eraztun bakar bat ezagutzen dute lehendik astronomoek, Saturnon. Aurkikuntza Ameriketako Estatu Batuetako (AEB) ikerketa talde batek egin du, Kaliforniako Unibertsitateko eta Espazioko Zientzien Institutuko adituak aritu dira elkarlanean. Iragan abenduan Uranon aurkitutako bi eraztun ikertzen aritu dira, eta egiteko horretan egin dute aurkikuntza. Eraztun batek «ohiko» kolorea du, gorria; besteak «ezohikoa», urdina. Uranoren eraztun urdina osatzen duten partikulak oso txikiak direla iradoki dute astronomoek, eta horregatik dela hain justu eraztuna urdina, partikula ñimiño horiek kolore hori islatzen dutelako. 

Kolore urdina islatzen duten partikulak zeinen txikiak diren erakusteko konparazio bat egin dute astronomoek: ile bat baino ehun aldiz txikiagoak dira. Lurrean ere era horretako molekula txikiak oso ugariak direla jakinarazi dute, eta horiexek egiten dutela, hain justu, sarritan zerua urdina.

Uranoren eraztunak, Saturnokoak bezala, satelite bat du: Mab. Arrokazko bola bat da, mortua. Askoz ere biziagoa da Saturnoren eraztun urdinean dagoen satelitea, Enceleadus. Hain justu, Saturnon, eraztun urdina satelite horren jardueraren ondorioa dela uste da; hark geiserren bidez jaurtitzen duen materialaren emaitza. Uranon, ordea, ez dute horrelakorik ikusten astronomoek, Mab oso txikia da, eta apenas igartzen den mugimendurik han. Diotenez, Uranoko gainerako ilargien antzekoa dirudi sateliteak, eta izotzez tapatuta dagoela pentsatzen dute. 

Ikertzen jarraitu behar dela diote. Ezinbestean. Izan ere, ezberdintasunak ezberdintasun, parekotasun nabarmenak aurkitu dituzte ikertzaileek bi eraztun urdinen artean. Lehendik ezagutzen dituzten eraztunetan ez dute inoiz sateliterik ikusi astronomoek; eta bi hauetan bai. «Antz handia dute biek». 

Eraztun gehienak gorriztak dira 

Saturnoko eta Uranoko salbuespenak kenduta, eguzki sistemako gainerako eraztun guztiak gorriztak dira. Uranon bertan hamahiru eraztun ezagutzen dituzte astronomoek, eta orain aurkitu duten hau bakarrik da urdina. 

Uranok eta Saturnok bakarrik ez, eraztunak dituzte Jupiterrek eta Neptunok ere. Gorriztak. Astronomoen arabera, eraztun horiek partikula handi eta ertainez osatuta daude, eta horregatik dira gorriak, partikula horiek kolore gorrizta islatzen dutelako. Eraztuneko partikulen neurriaren araberakoa izaten da, beraz, kolorea.Lehen aurkikuntza hauen ondoren, eguzki sisteman eraztun urdin gehiago ere aurki daitezkeela pentsatzen dute adituek, eta egiteko horretan hasteko asmoa dute. 

 Datua: 7 

Eguzki sistemako zazpigarren planeta da Urano, eta Lurreko 84 urte behar izaten ditu Eguzkiaren inguruan bira osoa egiteko. 1781. urtean aurkitu zuen William Herschel astronomoak. Satelite asko ditu, 30 inguru ezagutzen dira dagoeneko. Hidrogeno, helio eta metanozko atmosfera du. Planetaren ardatza okertuta dago, eta arrunt itxura bitxia ematen dio horrek. 

